Tysnes sogelag

Årsmelding 2012.

Laget har i arbeidsåret hatt eit stabilt medlemstal på om lag 230 lagslemer. Det har vore ulike aktivitetar i laget. Det har vore halde 6 styremøte gjennom året og fast møtestad er møterommet i Tysneshallen. Det store årlege løftet er utgjeving av Sogeskrift og kalender.

Sogeskriftet for 2012 hadde eit blanda innhald. Heftet var på 113 sider. Innspurten gjkk litt raskt og redaksjonsnemda fekk av ulike årsaker kort tid til korrektur.  Mellom anna vart det sett inn feil forfattar av stykket «Kva kan ha skjedd i Kalvavikjo ein dag for 3500 år sidan», rett forfattar er Olav Skjellevik. Styret vil elles retta ei takk til skribentane – det er dei som held liv i sogeskriftet, og me er takksame for artiklar eller gode innspel.

Kalenderen hadde også dette året 3 bilete frå kvart av kyrkjesokna våre. Det er høg kvalitet over arbeidet som Olav Skjellevik legg ned i dette prosjektet. 

Nettsida til Tysnes sogelag er redigert av Kaare Malkenes, som har gjort ein framifrå innsats også på dette området. I 2012 hadde nettsida 956 besøkjande der ca. 24 % var frå Bergen, 17 % frå Tysnes og 16 % frå Haugesund. Internasjonalt er trafikken på sida liten. Nettsida vår vert stadig viktigare for kommunikasjonen vår utover, og det er viktig for laget å arbeida vidare med vår digitale kvardag. 
Kystsogevekene har vorte til ei årleg markering i laget. Me har lenge hatt eit ynskje om å ha sild og not på programmet. Sundag 12. aug. kl. 15.00 hadde Tysnes musélag, Tysnes kystlag og Tysnes sogelag eit felles program om «Nót og sild, før og no - Eit sildaeventyr...» i Saltebuo på Nedrevåge. Der vart silda og sildefiske prisa i ord og tonar. Smaksprøvar av lubbesild og matjesild vart delt ut, så kjøpte folk kaffi og vaflar – og lubbesild. 50-60 interessert tilhøyrarar møtet fram og stemninga var god.

Sogesoddet 2012 vart gjort til ei markering av at det var 10 år sidan me ga ut første sogeheftet. Møtet vart halde i Vonheim sundag 1. des. Professor Ole Didrik Lærum fortalde om lepra og Armauer Hansen – eit tema som fall nær å velja sidan det i 2012 var 100 år sidan den verdskjende bergenslækjaren døydde. Me fekk også synt ein nylaga film om Armauer Hansen. I filmen hadde Olav Skjellevik eir godt innslag frå våre kantar – dei vart spedalske her og. Omlag 60 inviterte gjester tok del i arrangementet.

Tysnesfest vart ikkje markert i Sogelagsregi dette året. Det synte seg at folk var opptekne på mange ulike kantar. Me har tidlegare år hatt ei salgsutstilling knytt til Tysnesfest – ikkje så mykje for å selja som å bli sett.

Band II av av Gards- og Ættesogene kom i nytt opplag dette året. Eit stort økonomisk løft for laget, men ein viktig og prioritert arbeid i Sogelaget. No har Nasjonalbiblioteket digitalisert og lagt nokre av Gards- og Ættesogene ut på nett. Dette er ei utvikling som vil halda fram, men me har ei von om at mange enno vil ha ei bok mellom hendene.

Boklageret vårt har til no vore i bankbygningen i Uggdal. Etter at Tysnes sparebank selde bygget hausten 2012, måtte me sjå oss om etter nytt lager. Lagertilhøva er særs viktig m.o.t. luftfuktighet og temperaturvariasjonar. Det vart arbeidd med denne saka hausten 2012 og det ser ut til at me no finn eigna lagertilhøve i Tysneshallen.

